KRATAK SAŽETAK RADA

U ovom radu je analiziran dio 35 kV distributivne mreže EP BiH, Podružnica “Elektrodistribucija“ Tuzla i dio 10 kV distributivne mreže grada Tuzla. Analiza je vršena primjenom stohastičkih metoda optimizacije i to Monte Carlo metode i metode simuliranog kaljenja. Cilj analize je bio pronalaženje optimalnih konfiguracija mreža sa aspekta minimalnih gubitaka, uz uslov održavanja stabilnih naponskih prilika. 

Prvi dio analize je urađen metodom simuliranog kaljenja na dijelu 35 kV distributivne mreže sa 54 sabirnice i 22 prekidača, odnosno na dijelu 10 kV distributivne mreže sa 212 sabirnica i 72 prekidača. Simulacije su vršene za dvije početne konfiguracije, i to za svaki sistem posebno, sa različitim odabirima početnih temperatura kaljenja i brzine hlađenja. Svi parametri elemenata mreža su imali konstantne vrijednosti.

U drugom dijelu analize je na urađeni algoritam simuliranog kaljenja implementiran algoritam po Monte Carlo metodi kojim je vršena slučajna promjena opterećenja na sabirnicama. Dakle, Monte Carlo metodom je vršena promjena opterećenja, a za svaku promjenu opterećenja je metodom simuliranog kaljenja pronalažena optimalna konfiguracija mreža. Ostali parametri elemenata mreža su bili konstantni.

Rezultati pokazuju da su metodom simuliranog kaljenja dobijena rješenja koja su bolja od početno izabranih, a da je u kombinaciji sa Monte Carlo metodom moguće dobiti optimalna rješenja i u slučaju promjene određenih parametara mreže, što je i bio cilj istraživanja. 

